Улсын Их Хурлын дөрөвдэх удаагийн сонгуулийн анхдугаар Чуулганы 2004 оны 8 дугаар сарын 9-ний өдөр / гариг/-ийн  хуралдаан Төрийн ордны УИХ-ын Чуулганы нэгдсэн хуралдааны танхимд 11 цаг 35 минутад эхлэв.


Хуралдаан даргалагч УИХ-ын гишүүн Д.Дэмбэрэл 2004 оны 8 дугаар сарын 5-ны өдөр зөвшилцөхөөр завсарлага авсан анхдугаар чуулганы хуралдааны ажиллагааг үргэлжлүүлэхээр болов.

Өглөөний нэгдсэн хуралдаанд ирвэл зохих 74 гишүүнээс  57 гишүүн ирж,  77.0 хувийн  ирцтэй байв.

Чөлөөтэй: Н.Баяртсайхан, Ч.Улаан, Н.Энхбаяр


Өвчтэй: Ч.Авдай, А.Цанжид


Тасалсан: Д.Арвин, Ц.Батаа, Д.Дондог, Ц.Жаргал, С.Отгонбаяр, Т.Очирхүү, Б.Цэрэнбалжир, Ц.Шаравдорж, М.Энхсайхан, О.Энхсайхан, Б.Эрдэнэбат, Р.Эрдэнэбүрэн

УИХ-ын даргыг сонгох тухай

11.11 цагт бие даан нэр дэвшигч УИХ-ын гишүүн Р.Амаржаргал, Я.Санжмятав, 11.12 цагт УИХ-ын гишүүн Д.Дэмбэрэл, Б.Батбаяр, Н.Батбаяр, Д.Бат-эрдэнэ нар түрүүлж суудлаа эзэлсэн байлаа, хуралдаан даргалагч УИХ-ын гишүүн Д.Дэмбэрэл 11.32 цагт ирээгүй УИХ-ын гишүүдийг нэрсээр нь дуудаж хуралдаанд оролцохыг урив.

Хуралдааны танхимын баруун урд хэсэгт хэвлэл мэдээллийн албаны ажилтнууд, телевизийн операторууд, танхимын дээд лоожинд гадаад улсаас Монгол улсад суугаа дипломат байгууллагын төлөөлөгчид, НYБ-ын Байнгын төлөөлөгчийн газрын ажиглагчид суусан байв.

Хуралдаанд УИХ-ын Тамгын газрын Ерөнхий нарийн бичгийн дарга Н.Лувсанжав, нэгдүгээр нарийн бичгийн дарга Ж.Нарантуяа, нарийн бичгийн дарга Б.Ганбат, зөвлөх С.Насанжаргал нарын бүрэлдэхүүнтэй ажлын хэсэг байлцав.

Нам, эвсэлд олгосон зөвшилцлийн үр дүн ямар байгааг хуралдаан даргалагч УИХ-ын гишүүн Д.Дэмбэрэл асуухад УИХ-ын гишүүн Д.Идэвхтэн өнөөдрийн Чуулганы хуралдаанаар асуудлыг шууд хэлэлцэх боломжгүй байгаа тул зөвшилцөлд оролцож байгаа 2 тал харилцан тохиролцсоны дагуу 2004 оны 8 дугаар сарын 10-ны өдрийн 11 цаг хүртэл завсарлага авахыг хүсч саналаа хэлэв.

УИХ-ын гишүүн С.Оюун “Эх орон-ардчилал” эвслээс зөвшилцлийн явцад хийгдэж байгаа ажлын талаар мэдээлсэнтэй холбогдуулан УИХ-ын гишүүн Д.Идэвхтэн саналаа хэлэв.

Хуралдаан даргалагч УИХ-ын гишүүн Д.Дэмбэрэл Зөвшилцлийн 2 талын гаргасан саналыг зөвшөөрч 2004 оны 8 дугаар сарын 10-ны өдрийн 11 цаг хүртэл Анхдугаар чуулганы хуралдааныг завсарлуулахаар шийдвэрлэв.

Энэ өдрийн хуралдаан 11 цаг 47 минутанд завсарлав.


ТЭМДЭГЛЭЛТЭЙ ТАНИЛЦСАН:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА



       Н.ЛУВСАНЖАВ

ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА





        Ч.АЛТАНЦЭЦЭГ

УИХ-ЫН  2004 ОНЫ АНХДУГААР ЧУУЛГАНЫ

8 ДУГААР САРЫН 9-НИЙ ӨДРИЙН НЭГДСЭН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Хуралдаан 11 цаг 35 минутанд эхлэв.
Д.Дэмбэрэл: - Хуралдааны танхимд дараахь гишүүдийг хүрэлцэн ирэхийг урьж байна. 

Авдай гишүүн, Адъяа гишүүн, Арвин гишүүн, Бадамжунай гишүүн, Батаа гишүүн, Батбаатар гишүүн, Д.Бат-эрдэнэ гишүүн, Ц.Баярсайхан гишүүн, Баяртсайхан гишүүн, Буд гишүүн, Ганди гишүүн, Жаргал гишүүн, Жаргалсайхан гишүүн, Занданшатар гишүүн, Одбаяр гишүүн, Одхүү гишүүн, Отгонбаяр гишүүн,  Очирхүү гишүүн, Раднаа гишүүн, Сүхбаатар гишүүн, Тэрбишдагва гишүүн, Туяа гишүүн, Улаан гишүүн, Хүрэлсүх гишүүн, Цанжид гишүүн, Цэрэнбалжир гишүүн, Энхболд гишүүн, М.Энхсайхан гишүүн, Эрдэнэбат гишүүн, нарын гишүүдийг хуралдааны танхимд хүрэлцэн ирэхийг урьж байна. 

УИХ-ын гишүүдийн энэ өглөөний амгаланг айлтгая. Энэ өглөөний хуралдааны ирцийг танилцуулъя, хуралдааны танхимд 53 гишүүн хүрэлцэн ирсэн байна, ирцийн хувь 71.3 хувийн ирцтэй, УИХ-ын дөрөвдэх удаагийн сонгуулийн анхдугаар чуулганы 2004 оны 8 дугаар сарын 9-ний өдрийн хуралдааныг нээснийг мэдэгдье /алхаа тогшив/.

Хэлэлцэх асуудал, УИХ-ын даргыг сонгох асуудлыг үргэлжлүүлэн хэлэлцье, УИХ-д суудалтай нам, эвсэл энэ асуудлаар зөвшилцөхөөр завсарлага авсан байгаа, зөвшилцөөний дүнг эхлээд сонсоё.  Идэвхтэн гишүүн.

Д.Идэвхтэн: - УИХ-ын гишүүд болоод энд хүрэлцэн ирсэн сэтгүүлчид, зочдын энэ өдрийн амгаланг эрж мэндчилж байна, зөвшилцөл үргэлжилж байгаа, хамгийн сүүлд 10.30 цагт нэг талаас эвсэл, нөгөө талаас МАХН-аас томилогдсон ажлын хэсэг уулзалт хийлээ, зөвшилцлийн явц байдлаар санал бодол солилцлоо, хараахан эцсийн дүн гараагүй байгааг харилцан тэмдэглэж ярилцлаа, бас цаашид хийх ажил их байгааг харилцан ойлголцсон байгаа.Тийм учраас яг өнөөдөр энэ Чуулганы хуралдаанаар асуудлыг шууд хэлэлцэхэд бэлэн бус байна. Тийм учраас 2 тал ярилцаж тохиролцоод маргааш 11 цаг хүртэл Чуулганы хуралдааныг завсарлуулах саналыг тавьж байна. Анхаарал тавьсанд баярлалаа.

Д.Дэмбэрэл: - Эрхэм гишүүн Оюун.

С.Оюун: - Баярлалаа. Тэгэхээр зөвшилцөл үргэлжилж байгаа, Эх орон-ардчилал эвслийн бүлэг өнгөрсөн 4 дэх өдрөөс хойш бид нар 2 ажлын хоногийн завсарлага, 2 амралтын хоног байсан, энэ 4 хоногт нэлээд шуурхай, эрчимтэй ажилласан, бүлгийн хурал хэд хэдэн удаа хуралдсан, ажлын хэсэг ч гэсэн дотроо, өөрөөр хэлбэл манай Эх орон-Ардчилал эвслийн ажлын хэсэг нэлээд уулзаж ярилцсан, одоогийн байдлаар Эх орон-ардчилал эвслийн бүлгээс ямар шийдвэр гаргаад байгаа вэ гэхээр үнэхээр ард түмний хийсэн сонголтыг хүндэтгэж улс төрийн гол хүчнүүд хоорондоо хамтарч төр засгаа байгуулах ийм чин эрмэлзэл байна гэсэн ийм тунхаг дээр гарын үсэг зуръя, мөн зөвшилцөл 1, 2 гэснийг нийлээд Зөвшилцөл 1 гэсэн баримт бичиг болсон, энэ дээр гарын үсэг зурахад бэлэн байна гэсэн ийм шийвэрийг бас эвслээс гаргасан байгаа.

Тэгэхээр одоо түүнээс гадна ер нь юун дээр зөвшилцөх гээд байгаа юм бэ, ер нь зөвшилцлийн хүрээ гэдэг чинь юу юм бэ гэдгийг нэлээд сайн тодорхойлж, МАХН-ын бүлэгт хүргүүлсэн байгаа, ажлын хэсгийн зөвшилцөн тохиролцох баримт бичгүүд гээд, өөрөөр хэлбэл эвслийн нарийвчилсан гэрээ байх ёстой, хөтөлбөр байх ёстой, УИХ, Засгийн газрын бүтэц, зохион байгуулалт, хуваарилалт байх ёстой, тэгээд Их эвсэл байгуулагдвал энэ ямар дүрэм, журмаар зохицуулагдаж үйл ажиллагаагаа явуулах гэсэн ийм баримт бичиг байх ёстой, тэгэхээр энэ бол өөрөө иж бүрэн тийм зөвшилцөл болох ёстой гэж бид үзэж байгаа. Гэхдээ МАХН-ын бүлгээс тавьж байгаа саналаар заавал иж бүрнээр тохирсных нь дараа бүх юман дээр гарын үсэг зурах биш, үе шаттайгаар гарын үсэг зурах ийм хүсэлтийг МАХН-ын бүлгээс тавьсан, энэ дээр бид буулт хийгээд үе шаттайгаар явуулж болох юм гэсэн ийм байр суурьтай байгаа. Тэгээд зөвшилцөл үргэлжилж байгаа, бид сая Идэвхтэн даргын хэлсэн саналын дагуу завсарлага авахыг дэмжиж байна.

Гэхдээ нэг зүйл хэлэхэд завсарлага авч байгаа хугацаандаа эрчимтэй ажилламаар байна, бид хэд хэдэн удаа, өнгөрсөн хоногуудад хамтраад уулзъя, ажиллая гэсэн боловч дотроо танай бүлэг ажилласан байх, хамтарч суух нь төдийлэн бидний хүссэнээр болоогүй, ганц хоёрхон удаа суусан, энийгээ илүү эрчимжүүлмээр байна гэдэг санал тавих гэсэн юм.

Д.Дэмбэрэл: - Оюун гишүүнд баярлалаа, Идэвхтэн гишүүн.

Д.Идэвхтэн: -  Чуулганы хуралдаанаас завсарлага авах тухай асуудлыг ажлын хэсэг дээр 2 талаас тохироод маргааш 11 цаг хүртэл авъя гэж тохирсон сая, 2 талаас хийгдэж байгаа ажлуудыг эцсийн шийдвэр гараагүй учраас нийтэд мэдээлээд яах вэ гэж уг нь тохиролцсон байсан, Оюун гишүүн өөрийнхөө бүлгээс хийсэн ажлуудаа товчхон мэдээллээ, бас дээрээс нь МАХН-ын ажлын хэсэг ажил хэрэгч бус байдлаар байна гэдэг тийм ойлголтыг нийгэмд төрөхөөр ийм мэдээлэл хийж байна. Энэ бол урьд тохирсон зүйлээсээ ухарч байгаа байдал, нэг талдаа, нөгөө талдаа зөвшилцөж байгаа нөгөө талынхаа муу хэлэх гэдэг юмуу, гудамжны үгээр хэлбэл доош нь хийх гэж оролдож байгаа ийм хэлбэр гарч ирэх гэж байна, тэгэхээр бас ийм байдал байж болохгүй гэж үзэж байна.

МАХН-ын зүгээс ямар шаардлага тавьж байгаа вэ гэхээр 7 дугаар сарын 30-ныг хүртэл зөвшилцөл амжилттай явагдаж баримт бичиг асуудлуудаар тохиролцож баримт бичиг дээр гарын үсэг зурах, ёсчлох хүртэл үлдсэн ийм тохиролцоо хийсэн байсан юм. Гэтэл Ардчилсан намын гүйцэтгэх зөвлөл хуралдаад энэ баримт бичиг дээр гарын үсэг зурах ажил хойшлогдсон юм, тэгээд бид нарын зүгээс юу хийж байгаа вэ гэхээр тохиролцсон зүйл дээр эцсийн гарын үсэг зурах, тохиролцоо найдвартай байх тэр баталгааг өөрөөр хэлбэл бүрэн эрхийг ойлгомжтой болгож, нийгэмд зарлаач, нэг талдаа, нөгөө талдаа зөвшилцөл хийж байгаа МАХН-ын талд бас энэ тухайгаа мэдэгдээчээ. 

Зөвшилцөл гээд баахан ярьчихдаг, хэсэг хугацааны дараагаар ямар нэгэн шалтгаанаар зөвшилцөлд орж байсан, тохиролцсон хүмүүсийн гаргасан шийдвэр гэдэг юмуу ойлголцлыг үгүйсгэдэг, үүнээс болоод цаг хугацаа алддаг ийм нөхцөл байдал урьд нь байсан, тийм учраас Эх орон-ардчилал эвсэл зөвшилцөл хийх бүрэн эрх, энэ дээр гарын үсэг зурах бүрэн эрх, тэрийг хэрэгжүүлэх бүрэн эрхийнхээ асуудлаар нийгэмд болоод зөвшилцөл хийж байгаа нөгөө талдаа ойлгомжтой мэдээлэл өгөөч гэж хүсч байна.

Тэгэхээр одоо энэ бүрэн эрх одоохондоо бид нарт ойлгомжгүй байгаа, энийг ойлгомжтой болооч гэж бид нар хүсч байгаа, дээрээс нь эвслийн бүлэг байгуулагдсан учраас бусад намын шийдвэр эцсийн шийдвэр биш байх юм, энийг авч болно, авахгүй байж болно гэсэн тайлбарыг бид нарт хийж байгаа, гэхдээ Ардчилсан намын гүйцэтгэх зөвлөлийн хуралдаанаар гаргасан зөвлөмж гэдэг нэртэй шийдвэр нь МАХН-ын дотоод хэрэгт бүдүүлгээр оролцсон, манай намын даргын нэр хүндийг гутаан доромжилсон, доромжлох гэж оролдсон ийм үйлдэл болсон, энийгээ та бүхэн нийгэмд буруу шийдвэр байсан гэдэг юмуу, энийг эвслийн бүлэг хүлээж авахгүй гэдэг мэдээллээ өгөөчээ гэж хүсч байгаа. 

Дээрээс нь сая Оюун гишүүн хэллээ, бүгдий нь зэрэг нэг мөр зөвшилцөнө гэх юм бол цаг хугацаа их орох юм байна, тэр тусмаа Их Хурлын бүтэц, бүрэлдэхүүнийг байгуулахад цаг хугацаа алдмааргүй байна, энэ үүднээс тохирсон зүйлүүдээ хэрэгжүүлээд явъя, тохиролцоогүй, зөрчилтэй зүйлийг уялдуулахаа болъё гэсэн ийм саналыг тавьсан, энэ саналыг харин эвслийн бүлэг хүлээж авч байгаад бид нар баяртай байгаа, энэ зөвшилцлийг ажил хэрэгч болгох, цаг хугацаа хэмнэх, богино хугацаанд зөвшилцөхөд тус дөхөм болно гэж найдаж байна. Бас ийм тайлбарыг өгье гэж бодож байна, маргааш 11 цаг хүртэл хурал завсарлуулах саналыг 2 тал тохирсон болно.

Д.Дэмбэрэл: - Оюун гишүүн.

С.Оюун: - Тэгэхээр бүлгийг төлөөлөх, эвслийг төлөөлөх бүрэн эрхийн асуудлыг олон нийт, сэтгүүлчдэд бас хэлэх хэрэгтэй байх гэж бодож байна, тэгэхээр УИХ дахь Эх орон-ардчилал эвслийн бүлэг байгуулагдахаасаа өмнө Бүлгийн гишүүдийг төлөөлөөд Эх орон-ардчилал эвслийн 3 намын дарга төлөөлж гарын үсгээ зураад гэрээ хэлэлцээрт орж байсан, бүлэг албан ёсоор УИХ-ын хуулийн дагуу байгуулагдаад өөрийнхөө дүрмийг батласнаас хойш удирдлагаа сонгоод, энэ дүрмийнхээ хүрээнд бид Эх орон-Ардчилал эвслээс сонгогдсон гишүүдийг төлөөлөх бүрэн эрхтэй оролцож байгаа гэж бид үзэж байгаа.

Энэ дээр УИХ-ын хуулин дээр ч гэсэн тодорхой байгаа. Бүлэг байгуулагдаад энэ бол УИХ-ын дарга сонгогдох үед зүгээр бүртгэгдэх асуудал болохоос биш тэр нь зөвшөөрөл авдаг байгууллага биш, бүлэг хэзээ ч байгуулагдах эрхтэй, тэгээд тэр УИХ-ын хуулийнхаа дагуу Эх орон-Ардчилал эвслийн бүлэг байгуулагдаад ажиллаж байгаа, бид төлөөлөх бүрэн эрхтэй, дүрмийнхээ хүрээнд бүх үйл ажиллагаа явагдаж байгаа гэдгийг та бүхэнд хэлэх гэсэн юм.

Д.Дэмбэрэл: - 2 тал хоёр удаа ярилаа, харилцан хэлэх гэсэн зүйлээ хэлсэн байхаа. Тийм учраас зөвшилцөж байгаа 2 тал маргаашийн 11 цаг хуралдааныг үргэлжлүүлж өгөөч, тэр хүртэл завсарлага авъя гэсэн нэг саналтай байгаа юм байна, тэгэхээр энэ саналыг хүндэтгээд харилцан зөвшөөрч байгаа бол 8 дугаар сарын 10-ны өдрийн 11 цаг хүртэл хуралдааныг завсарлалаа, маргааш 11 цагаас хуралдаантай /алгаа тогшив/.

Энэ өдрийн хуралдаан 11 цаг 47 минутанд завсарлав.

Соронзон хальснаас буулгаж хянасан:

ХУРАЛДААНЫ НАРИЙН

БИЧГИЙН ДАРГА

